
Tórshavn 21. februar. 2011 

  Viðv. Uppskot til løgtingslóg um broytingar í løgtingslóg um fólkaskúlan.
Í brævi, dagfest 08. februar 2011, hevur Mentamálaráðið sent Kommunusamskipan Føroya uppskot til løgtingslóg um broytingar í løgtingslóg um fólkaskúlan til hoyringar. Hoyringsfreistin er 21. februar 2011.

Kommunusamskipan Føroya tekur sum heild undir við uppskotinum til broytingar í fólkaskúlalógini, men við hesum viðmerkingum:
Kommunusamskipan Føroya hevur sett Mentamálaráðnum fyrispurning um, hvørt 10 floks skúlar kunna setast á stovn tvørtur um tey mørk, ið ásett eru í løgtingslóg nr. 12 frá 27 februar 2007 um sjálvbodnar kommunusamanleggingar og kommunal samstørv í samband við lógarbundnar uppgávur. Higartil hevur Mentamálaráðið ikki kunnað svara hesum spurningi.

Í § 32, stk. 4, verður ásett, at landsstýrismaðurin setur nærri reglur um samstarv millum 10 flokkar í fleiri kommunum. Her eigur at verða ásett, at hesar reglur verða gjørdar í neyvum samstarvi við kommunurnar.

Kommunusamskipan Føroya tekur undir við broytingunum í ábyrgdarbýtinum millum kommunustýrið og skúlastýrið, ávikavist  § 47 og § 52. Kommunusamskipan Føroya vil tó samstundis heita á Mentamálaráðið, um saman við kommunufeløgunum, at fara undir eina grundleggjandi endurskoðan av allari skipanini viðvíkjandi skúlastýrum. Skipanin elvir javnan til trupulleikar, og spurningurin er um skipan í dag virkar soleiðis, ið hon upprunaliga var ætlað at virka.   
Í § 57, stk. 4,  pkt. 1, verður nýtt pkt. 2 sett, ið ásetur, at góðkenning av bygging skal hava atlit til hølistørvin í grannakommununi.  Hesa áseting kann Kommunusamskipan Føroya ikki góðtaka og metir somuleiðis ikki, at Mentamálaráðið hevur heimild at krevja kommunurnar skulu gera íløgur við atliti til tørvin í øðrum kommunum.  
Í § 57, stk. 12, verður ásett, at játtanin, ið verður tøk eftir bygnaðarbroytingar, verður í mest møguligan mun at nýta í økinum, sum fremur bygnaðarbroytingar. Hendan orðingin er alt ov tilvildarlig. Í staðin eigur at verða ásett, at í samband við bygnaðarbroytingar verður avtala gjørd millum Mentamálaráðið og kommunurnar um, hvussu møgulig tøk játtan verður gagnnýtt í økinum.

Kommunusamskipan Føroya hevur ikki aðrar viðmerkingar.

